
№ 490 										          Bakı şəhəri, 19 noyabr 2018-ci il
Azərbaycan Respublikası Nazirlər 

Kabinetinin “Avtomobil yollarının 
layihələşdirilməsi, tikintisi, yenidən qurul-
ması, təmiri və avtomobil yollarının qəbul 
edilməsi zamanı müayinənin, yoxlamanın 
və sınağın keçirilməsi Qaydalarının təsdiq 
edilməsi haqqında” 2000-ci il 7 fevral tarixli 
16 nömrəli və “Təhlükə potensiallı təbiət 
və texnogen xarakterli hadisələrin baş 
vermə ehtimalının yüksək olduğu zonalarda 
mühafizə tədbirlərinin növləri və onların 
tətbiqi halları”nın təsdiq edilməsi haqqın-
da” 2017-ci il 6 fevral tarixli 31 nömrəli 
qərarlarında dəyişiklik edilməsi barədə

“Ətraf mühitə təsirin qiymətləndirilməsi 
haqqında” Azərbaycan Respublikasının 2018-
ci il 12 iyun tarixli 1175-VQ nömrəli Qanunu-
nun tətbiqi barədə” Azərbaycan Respublikası 
Prezidentinin 2018-ci il 13 iyul tarixli 193 
nömrəli Fərmanının 1.2-ci bəndinin icrasını 

təmin etmək məqsədi ilə Azərbaycan Respubli-
kasının Nazirlər Kabineti QƏRARA ALIR:

1. Azərbaycan Respublikası Nazirlər 
Kabinetinin 2000-ci il 7 fevral tarixli 16 
nömrəli Qərarı (Azərbaycan Respublikasının 
Qanunvericilik Toplusu, 2000, № 2, maddə 
115; 2002, № 11, maddə 675; 2003, № 8, 
maddə 460; 2005, № 1, maddə 49; 2006, № 
9, maddə 822; 2008, № 2, maddə 130, № 5, 
maddə 432; 2015, № 5, maddə 652, № 8, 
maddə 961; 2016, № 9, maddə 1554; 2017, 
№ 8, maddə 1600; 2018, № 5, maddə 1105) 
ilə təsdiq edilmiş “Avtomobil yollarının 
layihələşdirilməsi, tikintisi, yenidən qurulması 
və təmiri Qaydaları”nın 3.1-ci bəndinə aşağı-
dakı məzmunda üçüncü abzas əlavə edilsin:

“Magistral avtomobil yollarının, 
körpülərin və tunellərin layihələndirilməsi za-
manı “Ətraf mühitə təsirin qiymətləndirilməsi 
haqqında” Azərbaycan Respublikasının Qanu-

nunda nəzərdə tutulmuş qaydada ətraf mühitə 
təsirin qiymətləndirilməsi təmin olunmalıdır.”. 

2. Azərbaycan Respublikası Nazirlər 
Kabinetinin 2017-ci il 6 fevral tarixli 31 
nömrəli Qərarı (Azərbaycan Respublikasının 
Qanunvericilik Toplusu, 2017, № 2, maddə 
284) ilə təsdiq edilmiş “Təhlükə potensiallı 
təbiət və texnogen xarakterli hadisələrin baş 
vermə ehtimalının yüksək olduğu zonalarda 
mühafizə tədbirlərinin növləri və onların 
tətbiqi halları”nın 3.2.2-ci yarımbəndində 
“Ətraf Mühitə Təsirlərinin Qiymətləndirilməsi 
(ƏMTQ) sənədinin hazırlanması,” sözləri 
“Ətraf Mühitə Təsirinin Qiymətləndirilməsi 
(ƏMTQ) sənədinin hazırlanması və dövlət 
ekoloji ekspertizasının keçirilməsi,” sözləri ilə 
əvəz edilsin.

Novruz MƏMMƏDOV  
Azərbaycan Respublikasının Baş naziri 

Hikmət HACIYEV: Prezident İlham Əliyevin  
Belarusa rəsmi səfəri ikitərəfli əlaqələrimizin strateji 
tərəfdaşlıq xarakteri daşıdığını bir daha təsdiq etdi

�� Azərbaycan Respublikası ilə Belarus Respublikası arasındakı 
münasibətlər strateji tərəfdaşlıq xarakteri daşıyır. Bu münasibətlərin 
formalaşmasında və inkişafında dövlətlərimizin başçıları arasındakı səmimi 
dostluq münasibətləri, dialoq və qarşılıqlı anlaşma mühüm rol oynayır.

Bu sözləri Azərbaycan Respublikasının 
Prezidenti İlham Əliyevin Belarus Respub-
likasına rəsmi səfərinin nəticələri barədə 
AZƏRTAC-a açıqlama verən Prezident 
Administrasiyasının xarici siyasət məsələləri 
şöbəsinin müdir müavini Hikmət Hacıyev 
bildirib.

Hikmət Hacıyev qeyd edib ki, dövlət 
başçıları tərəfindən müəyyən olunan tapşırıqlar 
əsasında əməkdaşlığın hərtərəfli inkişafının 
məqsədləri müəyyənləşdirilir. İndiyədək 
Azərbaycan Respublikasının Prezidenti İlham 
Əliyev Belarusa beş dəfə, Belarus Respub-
likasının Prezidenti Aleksandr Lukaşenko 
isə Azərbaycana dörd dəfə rəsmi səfər edib. 
Bu rəsmi səfərlərin intensivliyi Azərbaycan-
Belarus əlaqələrinin inkişaf dinamikasından 
xəbər verir.

“Dövlətimizin başçısının Belarusa 
budəfəki rəsmi səfəri ilə bağlı bir məqamı 
xüsusilə qeyd etməliyəm ki, protokola görə 
dövlət başçıları arasında təkbətək görüş 45 
dəqiqə nəzərdə tutulsa da, həmin görüş 2 
saatdan artıq davam etdi. Bir daha qeyd etmək 
istərdim ki, bu, prezidentlər arasında olan 
səmimi dostluğun və Belarus-Azərbaycan 
əməkdaşlığının məzmun və mahiyyətinin, 
necə zəngin xarakter daşımasının növbəti bariz 
nümunəsidir”, - deyə o əlavə edib.

Prezident Administrasiyasının rəsmisi 
deyib ki, səfər zamanı dövlət başçılarının 
iştirakı ilə 9 sənəd imzalandı. Bu sənədlər 
Azərbaycan ilə Belarus arasında iqtisadiyyat, 
ticarət, nəqliyyat, energetika, hüquq-mühafizə, 
hərbi-texniki və digər sahələrdə əməkdaşlığın 
genişləndirilməsini nəzərdə tutur. Ən va-
cib sənəd isə dövlət başçıları tərəfindən 

imzalanmış birgə bəyanatdır. Bəyanatın 
6-cı maddəsində Ermənistan-Azərbaycan 
münaqişəsinin həlli ilə əlaqədar məqamlar 
öz əksini tapıb. Bəyanatda qeyd olunur: 
“Tərəflər, yəni dövlət başçıları Dağlıq Qarabağ 
münaqişəsinin beynəlxalq hüququn qəbul edil-
miş norma və prinsipləri, xüsusilə dövlətlərin 
suveren bərabərliyi, tərəflərin toxunulmazlığı, 
ərazi bütövlüyü və BMT Təhlükəsizlik Şurası-
nın müvafiq qətnamələri və ATƏT-in qərarları 
əsasında tezliklər sülh yolu ilə həllinin 
vacibliyini qeyd edirlər”. Bu, bir daha onu 
göstərir ki, beynəlxalq ictimaiyyət, o cümlədən 
Belarus Azərbaycanın haqlı və ədalətli 
mövqeyini dəstəkləyir. Münaqişənin həllinin 
əsasları da beynəlxalq ictimaiyyət üçün aydın 
xarakter daşıyır ki, bu da Azərbaycanın ərazi 
bütövlüyü və BMT Təhlükəsizlik Şurasının 
müvafiq qətnamələridir. Həmçinin Belarus ilə 
Azərbaycan arasında olan yüksək etimadın 
təcəssümü və göstəricisidir ki, ölkələrimiz üzv 
olmadığı beynəlxalq təşkilatlarda da biri-birini 
dəstəkləyir. Dövlətimizin başçısı mətbuata 
bəyanatında da qeyd etdi ki, bu, sanki av-

tomatik xarakter daşıyır. Yəni, hər hansı bir 
məsləhətləşmə olmadan belə, Azərbaycan və 
Belarus üzv olmadıqları, biri üzv olmadığı 
beynəlxalq təşkilatlarda öz dəstəyini verir və 
bu dəstək mütəmadi, davamlı xarakter daşıyır. 
Həmçinin Azərbaycan ilə Belarus arasında 
hərbi-texniki sahədə çox sıx əməkdaşlıq var. 
Səfər çərçivəsində hərbi-texniki əməkdaşlığın 
inkişafı ilə əlaqədar da Anlaşma Memo-
randumu imzalandı. Bu memorandumdan 
irəli gələrək hava hücumlarından müdafiə 
sistemlərinin, müxtəlif hücum vasitələrinin, o 
cümlədən atəş-idarəetmə sistemlərinin alınma-
sı üzrə kontraktlar həyata keçiriləcək”.

Hikmət Hacıyev bildirib ki, bu səfər 
Azərbaycan-Belarus əlaqələrinin strateji 
tərəfdaşlıq xarakteri daşıdığını bir daha təsdiq 
etdi. İmzalanmış sazişlər, aparılan danışıqlar 
Azərbaycan-Belarus əlaqələrinin hərtərəfli 
inkişafı üçün yeni perspektiv imkanlar açıb. 
Hesab edirik ki, qarşıya qoyulan məqsəd və 
məramların hökumətlərarası komissiya və 
digər işçi qruplar vasitəsilə həyata keçirilməsi 
üçün intensiv işlər bundan sonra da davam 
etdiriləcək.

2019-cu ildə Belarus ikinci Avropa 
Oyunlarına ev sahibliyi edəcək. Bildiyiniz 
kimi, Avropa Oyunları konsepsiyasının müəllif 
və təşəbbüskarı Azərbaycan Respublikasının 
Prezidenti İlham Əliyevdir. Azərbaycan birinci 
Avropa Oyunlarına uğurla ev sahibliyi etdi. 
Azərbaycan Olimpiya hərəkatının məqsəd 
və məramlarına sadiqliyini nümayiş etdirdi, 
bu məqsəd və məramların Avropa qitəsində 
inkişafına öz töhfəsini verdi. Azərbaycan bu 
sahədə öz təcrübəsini dost və tərəfdaş ölkə 
olan Belarus ilə açıq şəkildə bölüşür. Belarus 
da öz növbəsində, Azərbaycanın bu dəstəyini, 
aparılan təcrübə mübadiləsini yüksək 
qiymətləndirir. Bu məqamlar Belarusun dövlət 
başçısı tərəfindən də qeyd olunub. 

Bilik Fondu balaca Zəhranın məzarını ziyarət etdi
�� Azərbaycan Respublikasının Prezidenti 

yanında Bilik Fondu Azərbaycan Respublikasının 
İnsan Hüquqları üzrə Müvəkkilinin (Ombudsmanın) 
təşəbbüsü ilə 2018-ci ilin 20 oktyabr tarixindən 20 
noyabr tarixinədək keçirilən “Uşaq hüquqları aylığı” 
çərçivəsində maarifləndirici xeyriyyə tədbiri keçirib. 

Tədbir çərçivəsində Saatlı 
Rayon İcra Hakimiyyəti başçı-
sının müavini Reyhan Ocaqova, 
fondun baş məsləhətçisi Ceyhun 
Musayev və aparıcı məsləhətçi 
Elvin Hətəmovun iştirakı ilə ulu 
öndər Heydər Əliyevin abidəsi 
önünə gül dəstələri qoyan 
Saatlı məktəbliləri Fizuliyə yola 
düşüblər. Qonaqları bu rayon-
da icra hakimiyyəti başçısının 
ictimai-siyasi və humanitar 
məsələlər üzrə müavini Gülba-
har Eyvazova və fondun Füzuli 
rayonu üzrə nümayəndəsi, Ho-
radiz şəhər T.Mehdiyev adına 
2 nömrəli tam orta məktəbin 
direktoru Ləman Əliyeva qar-
şılayıblar. Məktəblilər fondun 
Saatlı rayonu üzrə nümayəndəsi, 
rayon icra hakimiyyətinin 
yetkinlik yaşına çatmayanların 
işləri və hüquqlarının müdafiəsi 
üzrə komissiyasının məsləhətçi-
psixoloqu Mehriban Ağayevanın 
təşəbbüsü ilə “Zəhra faciəsi 
– başlamadan bitən ömür” 
devizi altında ötən ilin 4 iyul 
tarixində Füzuli rayonu Alxanlı 
qəsəbəsində erməni qəsbkarları 

tərəfindən qətlə yetirilmiş 2 yaş-
lı Zəhra Quliyevanın və nənəsi 
Sahibə Quliyevanın məzarlarını 
ziyarət edib və onun ailəsi ilə 
görüşüblər. 

Səfər çərçivəsində Saatlı 
rayonu Hacıqasımlı kənd tam 
orta məktəbində təhsil alan 
şagirdlərlə Füzuli rayonu Al-
xanlı kənd tam orta məktəbinin 
şagirdləri arasında “Qardaşlaş-
ma sazişi” imzalanıb. 

Rayon icra hakimiyyəti şöbə 
müdirinin müavini Qabil Əliyev 
tədbiri açaraq, şagirdlərin 
vətənpərvərlik ruhunda tərbiyə 
aldıqlarını, imzaladıqları sazişdə 
əksini tapan tövsiyə və tapşırıq-
lara həvəslə əməl edəcəklərinə 
əmin olduğunu bildirib. Rayon 
təhsil şöbəsinin müdirinin 
müavini Rafiq Səmədov, Alxanlı 
kənd tam orta məktəbi direkto-
runun müavini Pənah Hüseynov 
çıxış edərək Bilik Fondunun 
maarifləndirici layihələrini 
mütəmadi izlədiklərini və 
gənclərin hərtərəfli inkişafında 
onun əhəmiyyətini vurğulayıb-
lar.

Fondun mətbuat katibi 
Ceyhun Musayev Azərbaycanın 
bütün sahələrdə işğalçı 
Ermənistandan güclü olduğu-
nu, torpaqlarımızın işğaldan 
azad ediləcəyinə əminliyini 
diqqətə çatdırıb. Bildirib ki, 
Zəhranı, sərhədyanı bölgələrdə 
yüzlərlə dinc sakini qətlə yetirən 
qəsbkarlar tezliklə cəzalarını 
alacaqlar.

Aprel döyüşlərində 
ordumuzun göstərdiyi şücaət 
nəticəsində torpaqlarımızın 
bir qisminin işğaldan azad 
olunması Böyük Qələbənin 
qazanılacağı günün uzaqda 
olmadığını bir daha təsdiqləyib. 
Fondun ümumilikdə 65 məktəbi 
qardaşlaşdırdığını vurğulayan 

C.Musayev məktəbliləri bir-biri 
ilə daim ünsiyyətdə olmağa, 
bilik mübadiləsi aparmağa, 
dövlətə sədaqət, Vətənə sevgi 
hissi ilə yaşamağa çağırıb.

Füzuli Rayon Təhsil 
Şöbəsi müdirinin müavini 
Rafiq Səmədov, RİH şöbə 
müdirinin müavini Qabil 
Əliyevin müşayiəti ilə Saatlı 
məktəbliləri Tarix-Diyarşü-
naşlıq muzeyi, Qəhrəmanlar 
parkı, Bayraq meydanı ilə tanış 
olub, Xocalı faciəsi, 31 mart 
– azərbaycanlıların soyqırımı 
qurbanlarının, Aprel şəhidlərinin 
xatirəsinə ucaldılan abidələri 
ziyarət ediblər.

“Xalq qəzeti”

DİN-də geniş kollegiya iclası
�� Noyabrın 20-də Daxili İşlər Nazirliyində (DİN) “Şəhər, rayon 

polis orqanlarında vətəndaşların müraciətlərinə baxılması və qəbulu işi”nin 
və “Narkotik vasitələrin, psixotrop maddələrin və onların prekursorlarının 
qanunsuz dövriyyəsinə qarşı mübarizə”nin vəziyyətinə həsr olunmuş geniş 
kollegiya iclası keçirilib.  

DİN-in mətbuat xidmətindən AZƏRTAC-a 
bildiriblər ki, daxili işlər naziri, general-
polkovnik Ramil Usubov kollegiya iclasını 
açaraq, müzakirəyə çıxarılan hər iki məsələnin 
aktual olduğunu və əməliyyat-xidməti 
fəaliyyətdə mühüm əhəmiyyət kəsb etdiyini 
xatırladıb. Nazir vətəndaşların müraciətlərinə 
baxılmasının Azərbaycan Respublikasının Pre-
zidenti İlham Əliyevin daim xüsusi diqqətində 
və nəzarətində olduğunu, məhz dövlətimizin 
başçısının tapşırığına əsasən, son illər mərkəzi 
icra hakimiyyəti orqanları rəhbərlərinin şəhər 
və rayonlarda mütəmadi olaraq vətəndaşların 
qəbulunu keçirdiklərini, problemlərini şəxsən 
dinlədiklərini vurğulayıb.

Qeyd olunub ki, bu mühüm işin 
məqsədyönlü təşkili, eyni zamanda, 
vətəndaşların polis orqanlarına inam 
və etimadının güclənməsinin, vətəndaş 
məmnunluğunun təmin edilməsinin başlı-
ca şərtlərindən biridir. Həmçinin insanların 
həyat və sağlamlığına ciddi təhlükə yaradan, 
cəmiyyətin mənəvi dəyərlərinə böyük zərbə 
vuran, bir çox ağır cinayətlərin törədilməsinin 
əsas səbəblərindən olan narkotiklərin qanunsuz 
dövriyyəsinə qarşı mübarizədə görülən işlərin 
vəziyyətinin müzakirə edilməsinin və qarşıda 
duran vəzifələrin müəyyənləşdirilməsinin 
vacibliyi də vurğulanıb.

Gündəlikdəki birinci məsələ ilə bağlı 
DİN katibliyinin rəisi, polis general-mayoru 
Səfər Əliyev məruzə ilə çıxış edib. O bildirib 
ki, bütövlükdə “Azərbaycan Respublikasın-
da sosial-iqtisadi inkişafın sürətləndirilməsi 
tədbirləri haqqında” 2003-cü il 24 noyabr 
tarixli fərmanın və “Açıq hökumətin təşviqinə 
dair” Milli Fəaliyyət Planının aidiyyəti 
müddəalarının icrası uğurla davam etdirilir. 
Son üç ilə yaxın müddətdə nazirliyin rəhbərliyi 
tərəfindən 6569, o cümlədən kütləvi infor-

masiya vasitələrində qabaqcadan məlumat 
verilməklə respublikanın bölgələri üzrə 
2812, habelə ərazi polis orqanlarında 178 
mindən çox vətəndaş qəbul edilib. Görülmüş 
tədbirlərlə cari ilin doqquz ayında Azərbaycan 
Respublikası Prezidenti Administrasiyasın-
dan daxil olan şikayətlərin sayı 23,7 faiz, 
nazirliyə daxil olan şikayətlərin sayı 17,7 
faiz,  o cümlədən təkrar şikayətlərin sayı 25,7 
faiz azalıb. Ümumilikdə 55 şəhər və rayonun 
sakinlərindən polis əməkdaşları barədə daxil 
olan şikayətlərin sayında nəzərəçarpacaq 
azalma qeydə alınıb. Həmin dövrdə nazirliyə 
2 minə yaxın həm fərdi, həm də kollektiv 
minnətdarlıq məktubları daxil olub. 

Baş Narkotiklərlə Mübarizə İdarəsinin 
rəisi, polis general-mayoru Həzi Aslanov 
gündəlikdəki ikinci məsələ barədə məruzə 
edərək bildirib ki, respublikada narkotik 
vasitələrin, psixotrop maddələrin və onla-
rın prekursorlarının qanunsuz dövriyyəsinə 
qarşı mübarizə tədbirlərinin məqsədyönlü 
təşkilinə, bu sahədə beynəlxalq əməkdaşlığın 
genişləndirilməsinə nazirlik tərəfindən böyük 
önəm verilir və davamlı tədbirlər görülür. 
Yeniyetmə və gənclər arasında narkotik 
vasitələrdən istifadənin qarşısının alınması, 
hüquqi maarifləndirmə, sağlam həyat tərzinin 
təbliği mövzularında təkcə cari ilin doq-
quz ayında 78 şəhər və rayonda 695 görüş 
keçirilib. Bu tədbirlərin yarıdan çoxunda polis 
rəisləri digər hüquq-mühafizə və səhiyyə 
orqanlarının nümayəndələri ilə birlikdə 
iştirak ediblər. Həmin müddətdə narkotiklərlə 
əlaqədar cinayətlər törətmiş 67 nəfərdən ibarət 
28 cinayətkar qrup zərərsizləşdirilib, 117,5 ki-
loqram narkotik vasitənin qaçaqmalçılıq yolu 
ilə ölkəyə gətirilməsinin qarşısı alınıb. Qanun-
suz dövriyyədən 960 kiloqrama yaxın müxtəlif 
növ narkotik vasitə, habelə 3 kiloqramdan çox 

sintetik tərkibli psixoaktiv maddələr çıxarılıb. 
Narkotik tərkibli bitkilərin qanunsuz kultivasi-
yasının və yabanı halda yayılmasının profilak-
tikası sahəsində həyata keçirilmiş tədbirlərlə 
132 ton çətənə və xaş-xaş kolu aşkarlanaraq 
məhv edilib. 

Gündəlikdəki məsələlər ətrafında 
çıxış edənlər görülmüş işləri, əldə olunmuş 
nəticələri qeyd etməklə yanaşı, fəaliyyətdə bu-
raxılan bəzi nöqsan və çatışmazlıqların aradan 
qaldırılması istiqamətində kəsərli tədbirlərin 
həyata keçiriləcəyini bildiriblər. 

İclasa yekun vuran daxili işlər naziri, 
general-polkovnik Ramil Usubov müzakirəyə 
çıxarılan hər iki məsələ üzrə fəaliyyətin 
bütövlükdə qənaətbəxş olduğunu vurğulayıb. 
Nazir qeyd olunan nöqsan və çatışmazlıqların 
aradan qaldırılmasını tələb edib, konkret tapşı-
rıq və tövsiyələrini verib. 

General-polkovnik Ramil Usubov 
“Narkotiklərlə Mübarizə üzrə 36-cı Beynəlxalq 
Konfransın 2019-cu ildə Bakı şəhərində 
keçirilməsi ilə əlaqədar Təşkilat Komitəsinin 
yaradılması haqqında” Azərbaycan Respub-
likası Prezidentinin 2018-ci il 15 noyabr 
tarixli sərəncamının icrası istiqamətində 
zəruri tədbirlərin görülməsini tələb edib. 
Nazir, həmçinin güclü təsirə malik olan 
narkotiklərin qanunsuz dövriyyəyə girmədən 
aşkarlanmasının, onları qaçaqmalçılıq yolu ilə 
ölkəyə gətirən şəxslərin müəyyən edilməsinə 
yönəlmiş əməliyyat-axtarış tədbirlərinin, eləcə 
də yeniyetmə və gənclər arasında antinarkotik 
təbliğatın effektivliyinin daha da artırılmasının 
vacibliyini diqqətə çatdırıb.

Daxili işlər naziri əminliklə bildi-
rib ki, şəxsi heyət ölkənin qanunların-
dan, dövlətimizin başçısının fərman və 
sərəncamlarından irəli gələn tələbləri 
layiqincə yerinə yetirəcək, xalqa və dövlətə 
sədaqətlə xidmət edəcək, asayişin, əmin-
amanlığın, habelə dövlətin və vətəndaşların 
qanuni mənafelərinin hüquqazidd əməllərdən 
etibarlı qorunması üçün qüvvə və bacarığını 
əsirgəməyəcək, həmişə olduğu kimi cari ili də 
yaxşı nəticələrlə başa vuracaq.

“Cümhuriyyət 100 il” mövzusunda rəsm 
müsabiqəsinin qalibləri mükafatlandırılıb

�� Azərbaycan Xalq Cümhuriyyətinin qurulmasının 100 illik yubileyi 
münasibətilə Prezident İlham Əliyevin Sərəncamı ilə elan olunan “Azərbaycan 
Xalq Cümhuriyyəti ili” çərçivəsində Səfərbərlik və Hərbi Xidmətə Çağırış üzrə 
Dövlət Xidməti tərəfindən orta ümumtəhsil məktəblərinin şagirdləri arasında 
keçirilən “Cümhuriyyət 100 il” vətənpərvərlik mövzusunda rəsm müsabiqəsinə 
noyabrın 20-də yekun vurulub. 

AZƏRTAC xəbər verir ki, Nizami 
Kino Mərkəzində müsabiqə iştirakçıları-
nın əsərlərindən ibarət sərginin açılışı və 
qaliblərin təltif olunması mərasimi keçirilib. 

Tədbirdə Səfərbərlik və Hərbi Xidmətə 
Çağırış üzrə Dövlət Xidmətinin rəisi, general–
leytenant Arzu Rəhimov, mədəniyyət nazi-
rinin müavini Rafiq Bayramov, Azərbaycan 
Respublikasının Prezidenti yanında Kütləvi 
İnformasiya Vasitələrinin İnkişafına Dövlət 
Dəstəyi Fondunun icraçı direktoru Vüqar 
Səfərli, Milli Qeyri-Hökumət Təşkilatları 
Forumunun prezidenti Rauf Zeyni, “İki sahil” 
qəzetinin baş redaktoru Vüqar Rəhimzadə, 
Xalq rəssamı Arif Hüseynov,  jurnalist və 
xeyriyyəçi Hacı Nuran, “Azərbaycan Qarabağ 
Müharibəsi Əlilləri, Veteranları və Şəhid 
Ailələri” İctimai Birliyinin sədri Mehdi Meh-
diyev, “Respublika Əfqanıstan Veteranları” 
İctimai Birliyinin sədri Məhəmməd Vəliyev, 

hərbi diktor Şəmistan Əlizamanlı və başqaları 
iştirak ediblər.

Tədbir iştirakçıları əvvəlcə məktəblilərin 
sərgidə nümayiş etdirilən rəsm əsərləri ilə 
tanış olublar. Sərgiyə təqdim olunan əsərlər 
barədə məlumat verilərək bildirilib ki, gənc 
rəssamların hər bir işi özünəməxsusluğu ilə 
fərqlənir. Əsərlərin məzmun baxımından düz-
gün seçildiyi, məktəblilərin Vətənə, Silahlı 
Qüvvələrimizə, həmçinin Azərbaycan Xalq 
Cümhuriyyəti qurucularına olan məhəbbətinin 
hər bir əsərdə ifadə olunduğu vurğulanıb. 

Sərginin tərtibatı, nümayiş olunan rəsmlər 
qonaqlarda xoş təəssürat yaradıb. 

Tədbirin rəsmi hissəsində çıxış edən 
Səfərbərlik və Hərbi Xidmətə Çağırış üzrə 
Dövlət Xidmətinin rəisi, general-leyte-
nant Arzu Rəhimov bildirib ki, Xidmət 
tərəfindən təşkil edilmiş “Cümhuriyyət 100 
il” ümumrespublika rəsm müsabiqəsinin 

məqsədi müstəqil dövlətçilik tariximizdə 
mühüm yer tutan Xalq Cümhuriyyətinin 
fəaliyyətinin cəmiyyətə daha geniş çatdırıl-
ması, qəhrəmanlıq nümunələrinin təbliği, 
Vətənə, xalqa  və dövlətçilik ideyalarına 
hörmət hisslərini gücləndirmək, gənc nəsli 
milli dövlətçilik ruhunda tərbiyə etmək, 
xüsusi istedadlı məktəbliləri aşkarlana-
raq ictimaiyyətə tanıtmaq, doğma torpağa 
sədaqət hissini möhkəmləndirmək, hər an 
Vətənin müdafiəsinə qalxmağa hazırlığı 
yüksəltməkdir.

A.Rəhimov qeyd edib ki, müsabiqənin 
keçirildiyi qısa müddət ərzində sərgiyə 
bir-birindən maraqlı 500-dən artıq rəsm 
əsərinin təqdim edilməsi, yeniyetmə və 
gənclərin bu mövzuya böyük maraq və 
məsuliyyətlə yanaşması yüksək mənəvi 
hazırlığın nəticəsidir. “Cümhuriyyət 100 il” 
adlı vətənpərvərlik mövzusunda ümumres-
publika rəsm müsabiqəsinin bütün iştirak-
çılarına, bu işdə böyük əmək sərf etmiş 
müəllimlərə və valideynlərə minnətdarlığını 
bildirən A.Rəhimov vurğulayıb ki, sərgidə 
nümayiş olunan hər bir rəsm əsəri xalqımızın 
mənəvi gücünü, milli birliyini ifadə edir və 
vətənpərvər nəslin yetişdiyini sübut edir. Odur 
ki, bu müsabiqədə iştirak edən hər bir iştirak-

çını qalib hesab etmək olar.
Mədəniyyət nazirinin müavini Rafiq 

Bayramov sərgidə əsərləri nümayiş etdirilən 
uşaq və gənclərə təbriklərini çatdıraraq bildi-
rib ki, Prezident İlham Əliyevin Sərəncamına 
əsasən 2018-ci ilin ölkəmizdə “Azərbaycan 
Xalq Cümhuriyyəti ili” elan olunması şanlı 
tarixi keçmişimizə, Cümhuriyyətə göstərilən 
böyük ehtiramdır. R.Bayramov müsabiqənin 
yeniyetmə və gənclərin yaradıcılıq potensialı-
nın daha da inkişaf etdirilməsinə yaxşı stimul 
verəcəyinə əminliyini ifadə edərək sərginin 
məktəblilər üçün gözəl başlanğıc olduğunu 
bildirib. 

O, həmçinin Səfərbərlik və Hərbi 
Xidmətə Çağırış üzrə Dövlət Xidməti 
tərəfindən gənc nəslin vətənpərvərlik 
ruhunda tərbiyəsi və Azərbaycan Xalq 
Cümhuriyyətinin yubileyi münasibətilə həyata 
keçirdiyi tədbir və sərgilərin ölkəmizdə 
vətənpərvərlik ruhunun yüksəldilməsi, 
mədəniyyətimizin inkişafı və təbliği baxımın-
dan əhəmiyyətini xüsusi vurğulayıb.

Diqqətə çatdırılıb ki, 2018-ci il sent-
yabrın 20-dən noyabrın 5-dək davam 
edən müsabiqəyə respublikamızın bütün 
bölgələrindən orta ümumtəhsil məktəblərinin 
şagirdləri qatılıblar. Müsabiqəyə göndərilmiş 

rəsm əsərləri münsiflər heyəti tərəfindən 
qiymətləndirilib, 500-dən artıq rəsm ara-
sından 100-ü seçilərək sərgiyə buraxılıb. 
Seçilmiş mövzuya uyğun ən yaxşılar qalib 
elan edilib.

Sonra müsabiqənin qaliblərinin müka-
fatlandırılması olub. Münsiflər heyətinin 
qərarına əsasən, Nizami rayon 214 saylı tam 
orta məktəbin şagirdi Humay Səfərzadə birin-
ci, Sabunçu rayon 4 saylı tam orta məktəbin 
şagirdi Fərid Tanrıverdiyev ikinci, Balakən 
rayon M.P.Vaqif adına Tülü kənd 1 saylı orta 
məktəbin şagirdi Alvina Bayramlı isə üçüncü 
yerə layiq görülüblər. 

Qaliblərə diplom və mükafatlar təqdim 
edilib.

Müsabiqədə rəsmləri nümayiş etdirilən 
10 iştirakçının - Kamilə Bayramovanın, 
Tuncay Rəsulovun, Fatimə Rəhimlinin, 
Sürəyya Qəribovanın, Fatimə Paşayevanın, 
Aydəmir Rəsulovun, Leyla Əhmədzadənin, 
Aytac Əlizadənin, Tavat Əhmədovanın, Ayişə 
Əsgərlinin əsərləri həvəsləndirici diplomlara 
layiq görülüb. 

Müsabiqəyə təqdim olunmuş əsərlərin 
sərgisi noyabrın 21-dək davam edəcək. Sərgi 
ilə tanışlıq sərbəstdir.

Fövqəladə hallar naziri Gəncədə 
partlayışın baş verdiyi əraziyə gəlib

�� Noyabrın 20-də səhər saatlarında Gəncə şəhərinin 
Kəpəz rayonundakı yaşayış binasında baş vermiş uçqunla 
əlaqədar fövqəladə hallar naziri, general-polkovnik Kəmaləddin 
Heydərov və nazirliyin digər rəhbər şəxsləri hadisə yerinə 
gəliblər.

Fövqəladə Hallar Nazirliyindən (FHN) AZƏRTAC-a bildiriblər ki, 
Kəmaləddin Heydərov qəza-xilasetmə işlərinin gedişi ilə yaxından tanış 
olub, xilasetmə tədbirlərinin daha operativ həyata keçirilməsi üçün müvafiq 
tapşırıqlar verib.

Nazir jurnalistlərə açıqlamasında bildirib ki, vəziyyət Azərbaycan Res-
publikasının Prezidenti İlham Əliyevin tam nəzarətindədir. Yəqin ki, binanın 
sakinləri haqqında müəyyən qərar qəbul ediləcək. Təmizləmə işləri başa ça-
tandan sonra binadakı 36 ailənin hamısı təxliyə ediləcək və müvafiq yerlərdə 
yerləşdiriləcəklər. Bu ailələr bina sökülüb tikilənə və ya bərpa olunana qədər 
tam dövlətin qayğısı altında yaşayacaqlar. 

Kəmaləddin Heydərov qeyd edib ki, hadisə zamanı dağıntılar altında qa-
lan 3 nəfər həlak olub, 1-i isə ağır xəsarət alıb. Xəsarət alan şəxsin müalicəsi 
davam etdirilir. Hüquq-mühafizə orqanlarının əməkdaşları araşdırmanı tam 
yekunlaşdırmaq üzrədirlər. Binanın vəziyyəti və partlayışın səbəbləri barədə 
rəylər hazırlanır. Bu barədə mətbuata da xəbər veriləcək.

521 noyabr 2018-ci il, çərşənbə


